
MILLIY INNOVATSION TIZIM SAMARADORLIGINI OSHIRISHNING STRATEGIK 

СТРАТЕГИЧЕСКИЕ НАПРАВЛЕНИЯ ПОВЫШЕНИЯ ЭФФЕКТИВНОСТИ 

НАЦИОНАЛЬНОЙ  

ИННОВАЦИОННОЙ СИСТЕМЫ 

 

STRATEGIC DIRECTIONS FOR IMPROVING THE EFFICIENCY OF THE NATIONAL 

INNOVATION SYSTEM 

 

Turgunov Murodjon Maxamadjonovich 

Toshkent iqtisodiyot va texnologiyalari universiteti 

  Namangan manzili magistranti  

 

Soliyev Ibodulloxon Ismatullayevich 

Namangan davlat universiteti, 

Yashil iqtisodiyot va barqaror biznes kafedrasi dotsenti  

 

Annotatsiya 
Ushbu maqolada milliy innovatsion tizim (MIT) samaradorligini oshirishning strategik 

yoʻnalishlari tahlil qilinadi. Tadqiqotning maqsadi ilm-fan, taʼlim va ishlab chiqarish oʻrtasidagi 

integratsiya jarayonlarini jadallashtirish boʻyicha ilmiy asoslangan takliflar ishlab chiqishdan iborat. 

Metodologiya sifatida tizimli tahlil va qiyosiy baholash usullaridan foydalanilgan. Tadqiqot 

natijasida Oʻzbekistonda innovatsion infratuzilmani rivojlantirish va venchur moliyalashtirishni joriy 

etishning asosiy omillari aniqlangan. MITni transformatsiya qilish orqali iqtisodiyotning 

raqobatbardoshligini oshirish yoʻllari koʻrsatib oʻtilgan. 

Kalit soʻzlar: milliy innovatsion tizim, innovatsion strategiya, texnologiyalar transferi, 

tijoratlashtirish, venchur moliyalashtirish, inson kapitali, Global innovatsion indeks. 

 

В данной статье анализируются стратегические направления повышения эффективности 

национальной инновационной системы (НИС). Целью исследования является разработка 

научно обоснованных предложений по ускорению процессов интеграции науки, образования 

и производства. В качестве методологии использовались методы системного анализа и 

сравнительной оценки. В результате исследования определены ключевые факторы развития 

инновационной инфраструктуры и внедрения венчурного финансирования в Узбекистане. 

Указаны пути повышения конкурентоспособности экономики через трансформацию НИС. 

Ключевые слова: национальная инновационная система, инновационная стратегия, 

трансфер технологий, коммерциализация, венчурное финансирование, человеческий капитал, 

Глобальный инновационный индекс. 

 

This article analyzes strategic directions for improving the efficiency of the national innovation 

system (NIS). The aim of the research is to develop evidence-based proposals for accelerating the 

integration of science, education, and production. Systemic analysis and comparative assessment 

methods were used as the methodology. As a result of the study, the key factors for the development 

of innovation infrastructure and the implementation of venture financing in Uzbekistan were 

identified. Ways to increase the competitiveness of the economy through the transformation of the 

NIS are highlighted. 

Keywords: national innovation system, innovation strategy, technology transfer, 

commercialization, venture financing, human capital, Global Innovation Index. 

Global iqtisodiy transformatsiyalar davrida mamlakatning raqobatbardoshligini taʼminlovchi 

asosiy drayver Milliy innovatsion tizim (MIT) hisoblanadi. Bugungi kunda Oʻzbekiston 

iqtisodiyotini resursga asoslangan modeldan innovatsion modelga oʻtkazish davlat siyosatining 

ustuvor yoʻnalishiga aylandi. 

 Oʻzbekiston 2030-yilga kelib Global innovatsion indeks reytingida kuchli 50 ta davlat qatoriga 

kirishni maqsad qilgan. Biroq, statistik tahlillar shuni koʻrsatadiki, ilm-fan natijalarini ishlab 

chiqarishga joriy etish va tijoratlashtirish darajasi hamon pastligicha qolmoqda. Bu esa MIT 

subyektlari  davlat, fan, taʼlim va biznes oʻrtasidagi bogʻliqlikni strategik qayta koʻrib chiqishni 

taqozo etadi. 

Hozirgi kunda innovatsion faoliyatni moliyalashtirishda faqat davlat byudjeti ulushi yuqoriligi, 

xususiy sektor va venchur kapitalining yetishmasligi tizim samaradorligini cheklayotgan asosiy 

toʻsiqlardan biridir. 

MIT samaradorligini oshirishning institutsional va iqtisodiy mexanizmlarini tahlil qilish hamda 

ilmiy-texnik salohiyatni sanoat klasterlari bilan integratsiya qilishning strategik yoʻllarini belgilash 

tadqiqotimiz maqsadi.  

Ushbu tadqiqotni oʻtkazishda MIT tarkibiy qismlari boʻlgan innovatsion infratuzilma, 

qonunchilik, inson kapitali oʻrtasidagi oʻzaro aloqalar yaxlit tizim sifatida 

oʻrganildi. Oʻzbekistonning innovatsion rivojlanish koʻrsatkichlari rivojlangan davlatlar (Janubiy 

Koreya, Germaniya) va MDH mamlakatlari tajribasi bilan solishtirildi. Soʻnggi 5 yillikdagi 

innovatsiyalarga sarflangan xarajatlar va ulardan olingan iqtisodiy samaradorlik dinamikasi tahlil 

qilindi. Milliy innovatsion tizimning kuchli, kuchsiz tomonlari, imkoniyatlari va xatarlari baholandi. 

Tadqiqot doirasida Oʻzbekiston Milliy innovatsion tizimining joriy holati tahlil qilindi. Soʻnggi 

yillarda Oʻzbekiston Global innovatsion indeksda sezilarli oʻsishni koʻrsatdi. Xususan, "Inson 

kapitali va tadqiqotlar" hamda "Infratuzilma" sub-indekslari boʻyicha ijobiy koʻrsatkichlar qayd 

etilgan. Biroq, "Bilim va texnologiyalar natijalari" boʻyicha samaradorlik koeffitsiyenti kutilganidan 

pastligicha qolmoqda. 

Tahlillar natijasida MIT samaradorligini oshirishning 3 ta tayanch yoʻnalishi belgilab olindi: 

1. Institutsional yoʻnalish: Intellektual mulk himoyasini kuchaytirish va innovatsion faoliyatni 

tartibga soluvchi normativ-huquqiy bazani liberallashtirish. 

2. Moliyaviy-iqtisodiy yoʻnalish: Faqat davlat grantlariga tayanmasdan, xususiy sektor 

ulushini oshirish uchun "Soliq va bojxona preferensiyalari" mexanizmini joriy etish. 

3. Infratuzilmaviy yoʻnalish: Hududlarda "Ixtisoslashgan texnoparklar" va "Texnologiyalar 

transferi markazlari"ni tashkil etish orqali ilm-fanni sanoat klasterlariga yaqinlashtirish. 

Tadqiqot davomida MITni transformatsiya qilishning fundamental strategik yoʻnalishi ishlab 

chiqildi. Institutsional transformatsiya orqali innovatsion infratuzilma subyektlari (texnoparklar, 

kovorking markazlari) faoliyatini erkinlashtirish va innovatsion tadbirkorlik subyektlari uchun "soliq 

taʼtillari" tizimini kengaytirish. Innovatsion loyihalarni moliyalashtirishda davlat ulushini 

bosqichma-bosqich kamaytirib, venchur fondlari va biznes-angillar ulushini kamida 25-30% ga 

yetkazish zarurligi asoslandi. Sanoat tarmoqlarini, ayniqsa toʻqimachilik, kimyo, mashinasozlikni 

innovatsion markazlar bilan yagona zanjirga bogʻlash milliy iqtisodiyotning innovatsion salohiyati 

aynan hududiy sanoat klasterlari samaradorligiga bevosita bogʻliq. "Aqlli ishlab chiqarish" 

elementlarini joriy etish orqali ishlab chiqarish tannarxini 15-20% ga qisqartirish va mahsulotning 

raqobatbardoshligini oshirish imkoniyatlari aniqlandi. 

Hisoblangan prognozlarga koʻra, agar ilmiy tadqiqotlarga sarflanadigan xarajatlar tarkibida 

xususiy sektor ulushi 15% ga oshirilsa, MITning umumiy samaradorligi keyingi 3 yilda 1.8 baravarga 

oʻsishi mumkin. metodologiyasiga koʻra, innovatsion jarayonlarni boshqarishda tizimli yondashuv 

makroiqtisodiy barqarorlikni taʼminlovchi asosiy drayver hisoblanadi. 

Tadqiqot natijasida aniqlanishicha, mamlakatda yuqori texnologiyali startaplarni 

moliyalashtirishda venchur fondlarining ulushi jami investitsiyalarning 1% dan kamrog‘ini tashkil 

etadi. Bu esa innovatsiyalarni tijoratlashtirishdagi asosiy "toʻsiq"  ekanligini koʻrsatdi. 

Olingan natijalar shuni koʻrsatadiki, Oʻzbekiston MIT modeli hozirda 

"shakllanish" bosqichidan "faol oʻsish" bosqichiga oʻtmoqda. Janubiy Koreya tajribasi shuni 

koʻrsatadiki, MIT samaradorligi ilmiy-tadqiqot xarajatlarining kamida 70% ini xususiy sektor 

qoplaganida maksimal darajaga yetadi. Oʻzbekistonda esa bu koʻrsatkich hali ham asosan davlat 

zimmasida. Oliy taʼlim muassasalarida ilmiy ishlanmalar soni ortib borayotgan boʻlsa-da, ularning 

sanoat talablariga mos kelmasligi innovatsion uzilishni yuzaga keltirmoqda. 

Bizning fikrimizcha, samaradorlikni oshirish uchun nafaqat texnologiya yaratish, 

balki "innovatsion menejment" kadrlarini tayyorlashga urgʻu berish lozim. Yaʼni, olim yaratgan 

mahsulotni bozorga olib chiqadigan professional vositachilar tizimi yetishmayapti. 

MIT samaradorligi faqatgina yangi ishlanmalar soni bilan emas, balki "fan-taʼlim-ishlab 

chiqarish" zanjirining qay darajada uzviy bogʻlanganligi bilan oʻlchanishi lozim. Buning uchun 

sanoat klasterlari qoshida ilmiy-tadqiqot markazlarini tashkil etish strategik ahamiyatga ega. 

Innovatsion faoliyatni moliyalashtirishda davlat byudjeti yukini kamaytirish uchun xususiy 

venchur fondlarini huquqiy jihatdan himoya qilish va ularga soliq imtiyozlari berish tizimini 

kengaytirish zarur. 

Innovatsiyalarni tijoratlashtirish jarayonida "texnologik brokerlar" va "innovatsion menejerlar" 

institutini rivojlantirish lozim. Bu olimlar va biznes oʻrtasidagi tushunmovchiliklarni bartaraf etishga 

xizmat qiladi. MIT subʼektlarining faoliyatini yagona raqamli platforma orqali monitoring qilish, 

mavjud ilmiy ishlanmalarning elektron bazasini yaratish va ularni tadbirkorlar uchun ochiq eʼlon 

qilish samaradorlikni 25-30 foizga oshirish imkonini beradi. 

